
1526-cı ilin aprelində Panipat yaxınlığında Zəhirəddin Baburla sonuncu Dehli sultanı İbrahim Lodi arasında baş vermiş döyüşün nəticəsində Şimali Hindistanın tarixində yeni bir mərhələ başlanır. Belə ki, həmin döyüşdə İbrahim Lodinin məğlub olması ilə Dehli sultanlığının varlığına son qoyulur və Şimali Hindistan Zəhirəddin Baburun hələ 1504-cü ildə Kabildə yaratmış olduğu əmirliyin tərkibinə daxil edilir. 

Dövlətin yaradıcısı Babur Şərqin iki böyük fatehinin nəslindən idi: ata tərəfdən Əmir Teymur, ana tərəfdən isə Çingiz-xan nəslinə mənsubdu. İlk əvvəl teymurilərin Fərqanə mülkünün hakimi olan Babur köçəri özbəklərin lideri Məhəmməd Şeybani-xanla mübarizədə məğlub olaraq Məvarənnəhri tərk etmək məcburiyyətində qalır. Yuxarıda qeyd olunduğu kimi 1504-cü ildə o, Kabildə kiçik bir əmirlik yaradır. Bir daha Məvarənnəhri qaytarmağa cəhd etsə də, bu cəhd uğursuz olur və Babur əsas diqqətini Şimali Hindistana yönəldir. Bu zaman burada Lodi sülaləsinin hakimiyyəti altında mövcud olan Dehli sultanlığı ağır bir vəziyyətdə idi. Feodal özbaşınalıqları dövləti zəiflədirdi. Feodal qruplaşmalarından biri yardım üçün Baburu Hindistana çağırır. Onlar elə güman edirdilər ki, Babur lazımi qənimət əldə etdikdən sonra Hindistanı tərk edəcəkdi. Lakin, o, Şimali Hindistanda möhkəmlənmək niyyətində idi və Panipat döyüşündən sonra buununla ciddi şəkildə məşğul olmağa başlayır. 

Qeyd etmək lazımdır ki, hindlilər adət üzrə yarımadaya hücum edən digər yadellilər kimi Baburun döyüşçülərini, onunla birlikdə Hindistanda yerləşənlərin hamısını da moğol adlandırdılar. Babur və varisləri isə öz dövlətlərini “Gürganiyani-hind” adlandırırdılar. Dövlətə Böyük Moğol adını XVII əsr avropalı səyyahlar vermişlər və tarixi ədəbiyyatlara da dövlət məhz bu adla düşmüşdür. 
Babur Şimali Hindistanı fəth etdikdən dörd il sonra vəfat etdiyi üçün dövləti tam olaraq möhkəmləndirə bilmir. Digər tərəfdən vəfatından bir qədər əvvəl dövlətini oğulları arasında bölüşdürməsi onun başlıca varisi Nəsirəddin Humayunu ağır vəziyyətdə qoyur. Kabul və Qəndəhar hakimi Kamran Mirzə atasının ölümündən sonra demək olar ki, müstəqil hakimə çevrilir və bir qədər sonra qardaşı Humayunun şərq səfərindən istifadə edərək hakimiyyətini Lahora qədər yaymağa müvəffəq olur. Bundan başqa, o öz adına pul kəsdirir ki, bu da onun müstəqilliyinə bir daha işarə edirdi. Digər tərəfdən isə Humayunun aparmış olduğu uğursuz islahatlar da onun hakimiyyətinin zəiflətməkdə idi. Bu isə öz hegemonluqlarını bərpa etməyə çalışan əfqan feodalları üçün əlverişli şərait yaratdığından onlar Şirxan Surinin rəhbərliyi altında Humayuna qarşı mübarizə aparmağa başlayırlar. 1540-cı ilə kimi davam edən bu mübarizə sonda Moğol imperatorunun qəti məğlubiyyəti və hakimiyyətinin itirməsilə nəticələnir. Əfqan feodallarının lideri artıq “şah” titulunu qəbul edərək özünü “Əs-sultan-ül-Adil Şirşah” adlandırır. Hindistanda hakimiyyət həmin vaxtdan 1555-ci ilə kimi Surilər sülaləsinin ixtiyarına keçmiş olur.

Humayun Səfəvilər dövlətindən yardım aldıqdan sonra tədricən öz dövlətinin bərpasına başlayır və ölümündən bir qədər əvvəl bu işi tam olaraq başa çatdırır. Yəni o, Şimali Hindistanı geri qaytarmağa müvəffəq olur.

Moğol dövlətinin güclənib daha da möhkəmlənməsi Humayunun oğlu Cəlaləddin Əkbərşahın adı ilə bağlıdır. 14 yaşında hakimiyyətə gələn Əkbər uzunmüddətli hakimiyyəti dövründə bir sıra sahələrdə: dövlət aparatında, torpaq-vergi sistemində, hərbi-inzibati sahədə, dində islahatlar keçirdi. 

Əkbər Hindistanın böyük bir hissəsini birləşdirərək, iri torpaq fondu və zəngin gəlirlərə malik imperiya yaratdı. Ölkənin belə birləşdirilməsi, raca və knyazlar arasındakı müharibələrə son qoyulması bütün hind xalqının maraqlarına cavab verirdi. Ancaq bu birlik əsasən silah gücünə yaradıldığından, möhkəm deyildi. Məhz bu səbəbdən də Əkbər portəgizləri hind limanlarından çıxarda və dənizlə birbaşa əlaqə qurmağa müvəffəq ola bilmədi. 

Ümumiyyətlə, Əkbərin şahlığı dövrü Hindistan tarixində mühüm hadisə oldu. Bununla belə, onun mərkəzləşmiş feodal dövləti yaratmaq cəhdi və əmtəə-pul münasibətlərinin inkişafına verdiyi təkana baxmayaraq, feodal separatizmi cəhdlərinin artması, sinfi ziddiyyətlərin kəskinləşməsi, dini-milli istismarın mövcudluğu Hindistanın birləşdirilməsini mümkünsüz edirdi. 
1605-ci ildə Əkbərin vəfatından sonra hakimiyyətə oğlu Nurəddin Cahangir gəlir. Atasından  fərqli olaraq, o, güclü və bacarıqlı dövlət xadimi deyildi. Habelə, Cahangir Əkbərin dini ilahi siyasətindən, yəni hindlilərlə müsəlmanları bir din altında birləşdirməkdən də imtina edir. Onun hakimiyyəti dövründə moğollar yalnız müəyyən qədər cənub istiqamətində dövlətin sərhədlərini genişləndirməyə müvəffəq olurlar. Moğollar Hindistanın cənubunda geniş işğalları Şah Cahanın (1627-1658) hakimiyyəti dövründə həyata keçirdirlər. Dəkən knyazlıqlarının bir çoxu müstəqilliklərini itirərək moğol dövlətinin tərkibinə qatılır. Hakimiyyətinin son illərində Şah Cahanın oğulları arasında gedən mübarizə dövlətin zəifləməsinə səbəb olur. Beləliklə, XVII yüzilliyin 50-ci illərinin sonlarında Moğol dövlətində gedən hakimiyyət uğrunda mübarizə son nəticədə həmişə özünün qatı fanatizmi və dini dözümsüzlüyülə bütün sələflərindən fərqlənən, islam ehkamlarına ciddi riayət etməyə çalışan Övrəngzibin (1658-1707)  qələbəsilə başa çatır. O, yalnız qeyri-müsəlmanlara qarşı deyil, hətta islam dinin öz daxilindəki təriqətlərə qarşı da dözümsüz idi. Bununla belə, moğol dövləti məhz onun hakimiyyəti dövründə demək olar ki, Hindistanın bütün ərazilərinin moğolların hakimiyyəti altında birləşməsinə müvəffəq olur. Övrəngzib sonuncu moğol imöeratoru olmasa da, o, sonuncu qüdrətli hökmdar olmuşdur. Onun varisləri qüdrətli feodal qruplaşmalarının əlində oyuncaq olmuş, özləri müstəqil şəkildə dövləti idarə edə bilməmişlər. Bu isə dövlərin parçalanmasına gətirib çıxardırdı. 1720-ci ildən imperiyanın parçalanması başlayır. Həmin il Dəkən canişini Nizamül-mülk (1720-1748) özünün müstəqil dövlətini təşkil edir. Sadə iranlı tacirdən vəzirə, sonra isə Aud nəvvabı olmuş Aud vilayətinin canişini də onun nümunəsindən istifadə edir. 
Maratxlar bütün Cənubi Hindistana xərac qoyurlar, Şərqi Hindistandan şimala doğru irəliləyərək moğol dövlətindən 1743-cü ildə Malvanı, 1751-ci ildə isə Orissanı və Benqaliyadan xərac toplamaq hüququnu alırlar. Daxili ziddiyyətlərə kənardan basqınlar da əlavə olunur. 1739-cu ildə Nadir şah Əfşar Hindistana yürüş edir. Dehli tutulduqdan və iki aylıq qarətdən sonra o, 32 mln. funt dəyərində qiymətləndirilmiş qənimətlə geri qayıdır. Nadirin ardınca Əhməd şah Dürraninin başçılığı altında əfqanlar bir neçə dəfə Hindistana yürüşlər edərək, dəhşətli vəhşiliklər törədir və zəngin qənimətlə geri qayıdırlar. 

Bütün bunlar isə ingilislərə Hindistanı tədricən işğal etmələrinə şərait yaradırdı. 1803-cü ildə, II ingilis-maratx müharibəsinin gedişində Ost-hind kompaniyasının qoşunu Dehlini işğal edir. Qoca Şah-Aləm qəti olaraq ingilislərin hakimiyyətini tanıyır. 1805-ci ildə isə padşaha illik təqaüd – 120 min funt sterlinq təyin olunur. Bu vaxtdan da o, artıq həttə gəlir götürdüyü əraziləri də idarə etmir. Şah-Aləmin sərəncamında Dehlidə yalnız Qırmızı Qala qalmışdı. Şəhərin və ətrafının idarəsi ingilis rezidentinin əlində idi. Şah-Aləmin oğlu II Əkbər və nəvəsi II Bahadur şah padşah titulunu daşısalar da, heç bir real hakimiyyətə malik deyildilər və öz vaxtlarını cariyələrinin, saray şairlərinin və musiqiçilərinin əhatəsində keçirdirdilər. 
Bununla belə, sonunsu həyatının 62-ci ilində 1857-1858-ci illərdə baş vermiş sipahilər üsyanının gedişində nəzərə çarpan rol oynamalı olur. 1857-ci ilin mayında Dehlini tutan üsyançılar Bahadur şahı padşahın bütün hindlilərə moğol hakimiyyətinin bərpa olunması və bütün hindliləri vətən və din uğrunda mübarizəyə səsləyən çağırışı imzalamağa məcbur edirlər. Beləliklə, üsyançıların iradəsilə köməksiz, zəif ruha və bədənə malik qoca antiingilis üsyanının başına çıxarılır. İngilislər növbəti ilin sentyabrında hücumla Dehlini tutanda, Bahadur şah təslim olur. İngilislər Moğol imperiyasının ləğv olunduğunu elan edirlər. İngilis məhkəməsi tərəfindən sürgünə məhkum olunmuş Bahadur şah Birmada vəfat edir. Bununla da, Böyük Moğol imperiyasının tarixi başa çatır. 
